
廣等以畫獅蒙馬神機將軍羅文等以神鐃翼而前象皆

股栗又皆銃箭所傷皆退走奔突賊衆官軍長驅而進殺

賊帥梁民獻祭伯樂等追至拿圓山賊死者不可勝計西

都賊聞之亦焚宮室倉庫逃入海於是三江路宣江洮江

等州縣次第皆詣軍門降○徵天下道士至京師朝天宫

神樂觀洞神宮修舉金籙齋法薦　皇考皇妣車駕幸齋

壇七日而畢○甌寧王允𤌇暴卒邸中忽火起驚仆地卒

時年十六謚曰哀𥳑

丁亥〈永樂五年〉

正月出翰林學士解縉爲廣西布政司右參議先是縉與

丘福等所議易儲事頗洩于外漢王高煦怨縉言於　上

曰藩邸舊臣無洩者惟解縉洩之　上怒遂出縉廣西尋

復改交趾左中允尹昌隆亦改禮部主事後縉與昌隆皆

坐事死○張輔調兵襲破安南桐江寨及萬劫江普賴山

等處斬首三萬七千餘級又敗黎賊于木丸江斬首萬餘

級溺死者不可勝計都邑相繼來降○直𨽾及浙江諸郡

軍民子披剃爲僧赴京請度楪者千八百人禮部以聞　

上怒曰　皇考之制民年四十以上始聽出家今犯禁若

此是不知有朝廷矣命悉付兵部編軍籍發戍遼東甘肅

二月命西僧尙師哈立麻於靈谷寺啟建法壇薦祀　皇

--

考　皇妣尙師率天下僧伽舉揚普度大齋科十有四日

慶雲天花甘雨甘露舍利祥光靑鳥白鶴連日畢集一夕

檜柏生金色花徧于城都金仙羅漢化現雲表白象靑獅

莊嚴妙相天燈導引幡葢旋繞種種不絕又聞梵唄空樂

自天而降羣臣上表稱賀學士胡廣等獻　聖孝瑞應歌

頌自是後　上濳心釋典作爲佛曲使宮中歌舞之

　〈按番僧多善幻衛此所謂慶雲天花白象靑獅之類無亦其幻也與〉

三月封西僧哈立麻爲萬行具足十分最勝圓覺妙智慧

善普應祐國衍敎如來大寶法王西天大善自在佛領天

下釋敎賜金百兩銀手兩彩幣寶鈔織金珠袈裟金銀器

皿鞍馬賜儀仗與郡王同其徒孛羅等皆封爲大國師並

賜印誥金幣等物宴之于華葢殿○張輔沐晟等追賊至

富良江賊悉衆拒戰每舟聯亘十餘里橫截江中用划船

載木立栅以拒官軍輔乘栅未備躬督將士力戰都督柳

升等繼以丹師横擊之賊大敗殺其將卒數萬人乘風過

黃江直抵悶海口獲賊舟無筭黎季犛父子僅以數小舟

遁去僞吏部尙書范覽大理卿阮飛卿等皆詣軍門降○

督木工部尙書宋禮奏有大木數株不藉人力一夕出大

谷達于江葢山川之靈相之賜其山名神木山遣禮部郎

中王羽致祭建祠碑命胡廣製碑文

